
				ଏହି ପୃଷ୍ଠାଟି ବୈଧ ହୋଇସାରିଛି
ପଥିକ






କାହିଁ କେବେ ପରା ଏ ରୂପ-ମାଧୁରୀ 

ଆସ୍ୱାଦି ତୋଷିଛି ପ୍ରାଣ, 

ଭାବୁଁ ଏହିପରି ପଲକେ ସେ ଶିରୀ 

ହୁଏ କାହିଁ ଅନ୍ତର୍ଦ୍ଧାନ । 


ମୋ ପଥ ତ ମରୁ, ନାହିଁ ଲତା ତରୁ, 

ନାହିଁ ବାୟୁ, ନାହିଁ ଜଳ; 

ତେବେ ବେଳେ ବେଳେ କାହୁଁ ବହିଆସେ 

ଏ ଶୀତଳ ପରିମଳ? 


ଏ ଗନ୍ଧ କାହାର ଅତି ଚମତ୍କାର 

ନିମିଷେ ବିଚାରୁ ମନ, 

ନାହିଁ ସେ ସୁବାସ ନିଶ୍ୱାସ ପ୍ରଶ୍ୱାସ 

ନିରୋଧେ ଝଞ୍ଜା ପବନ । 


କାହୁଁ ଏ ଆଶ୍ୱାସ, କାହୁଁ ଏ ସୁବାସ, 

କାହାର ଏ ରୂପକାନ୍ତି, 

ଏ ବିଜନ ସ୍ଥଳେ ପ୍ରାଣେ ଏକାବେଳେ 

ଦିଏ ସ୍ନିଗଧ ଶାନ୍ତି ଭ୍ରାନ୍ତି । 


ଅସରନ୍ତି ପାଟ ଏ ଦୁର୍ଗମ ବାଟ 

ଚାହିଁଲେ ବୁଡ଼େ ଚେତନା, 

କିଏ ବା ଚାଲନ୍ତା ନ ଲିଭିଲେ ଏହି 

ସ୍ୱର୍ଗୀୟ ସ୍ନେହ ସାନ୍ତ୍ୱନା !




  [  ୮୯  ]

